
 d 30 шықәса уажәаԥхьа, 1994 
шықәса, абҵара 26 рзы Аԥсны 
Аҳәынҭқарра Иреиҳаӡоу Асовет 12-
тәи ааԥхьара аилатәараҿы иры-
дыркылеит, 1999 шықәса жьҭаарам-
за 3 рзы жәлары зегьы бжьыҭарала 
иақәшаҳаҭхеит. 

1994 шықәсазы ирыдыркылаз 
Аԥсны Аҳәынҭқарра Аконституциа 
аформеи аҵаки рыла Аԥсны асовет 
аамҭазы ирыдыркылоз аконституци-
ақәа акыр иреиԥшымхеит. Уаҟа иа-
арԥшхеит аконституциатә зин аҿи-
ара адунеизегьтәи атенденциақәа. 
Аконституциа  адемократиатә, азинтә 
ҳәынҭқарра апринципқәеи аҵакы ха-
дақәеи аныԥшуеит. Ихадоу азакәан 
быжь-хык рыла иҟоу апреамбула ала 
ишьақәгылоуп:

1.Аконституциатә шьақәгылашьа 
ашьаҭақәа; 

2.Ауаҩи атәылауаҩи изинқәеи 
ихақәиҭрақәеи;

3.Азакәанԥҵаратә мчра; 
4.Анагӡаратә мчра; 
5.Аӡбаратә мчреи апрокуратуреи; 
6.Аҭыԥантәи ахаланапхгара; 
7.Аконституциатә еиҭакрақәеи Аԥс-

ны Аконституциа аиҭахәаԥшра аԥҟа-
рақәеи.

Абҵарамза 26 Аԥсны ныҳәамшны 
иԥхьаӡоуп.   30 шықәса ирылагӡаны 
атәыла  Азакәан аиҭакрақәак алага-
лан –  жьҭаарамза 3, 1999 ш., мшаԥым-

за 30, 2014 ш., жәабранмза 3, 2016 
ш., хәажәкырамза 29, 2016 ш. Жьҭа-
арамза 3, 1999 шықәсазы имҩаԥгаз 
ареферендума аан аӡбаҩцәа рҽымԥ-
сахра аԥыхын. Убри аамҭа инаркны 
аӡбаҩцәа хәы-шықәса аҽҳәара рыма-
ны иалырхуа иалагеит. 

Мшаԥымза 30, 2014 ш. Аҳәынҭқар-
ра Ахада Алеқсандр Анқәаб  аӡбаратә 
система аҿиара иҿыцу ахырхарҭа азҭаз 
аӡбаратә мчреи Аԥсны Аҳәынҭқарра 
Аконституциа аиҭахәаԥшразы иҿыцу 
аԥҟарақәеи рзы «Аԥсны Аҳәынҭқарра 
Аконституциа аиҭакрақәа ралагала-
разы» Аконституциатә закәан инапы 
аҵаиҩит. Атәыла иаку аӡбаратә си-
стема иалагалаз Аԥсны Аҳәынҭқарра 

Аконституциатә ӡбарҭа аԥҵан. Аиҭакра 
алагалан иара убас Аԥсны Аҳәынҭқар-
ра Иреиҳаӡоу аӡбарҭа азинмчқәагьы, 
аӡбаҩцәа рзинмчы аҿҳәара иацҵа-
хеит 5 шықәса инаркны 10 шықәса 
рҟынӡа,  ақәратә ценз  – 27 шықәсан-
тәи 30 шықәсанӡа – актәи аинстан-
циа аӡбаҩцәа рзы, 35  шықәса рҟынӡа 
– Иреиҳаӡоу аӡбарҭеи Абжьаҟаза-
ратә ӡбарҭеи рыӡбаҩцәа рзы, иара 
убас Иреиҳаӡоу аӡбарҭеи Абжьаҟаза-
ратә ӡбарҭеи рыӡбаҩцәа рзы аусура 
аџьашықәс –  5 шықәса рҟынтәи 10 
шықәса рҟынӡа иацҵахеит.     

 Аконституциатә ӡбарҭа аӡбаҩцәа 
ракәзар – Аконституциатә ӡбарҭа 
аӡбаҩыс дҟалар алшоит 40 шықәса 
зхыҵхьоу,  иреиҳау азиндырратә ҵара 
змоу, азиндырра азанааҭ ала зусуратә 
џьашықәс 15 шықәса иреиҵам Аԥс-
ны атәылауаа. Аконституциатә ӡбарҭа 
аӡбаҩцәа 15 шықәса аҿҳәара ры-
маны иалххоит. Аԥсны Жәлар Реиза-
ра азинмчқәа рзы ахәҭаҷ 47 иалхын 
апункт 6: «Аԥсны Аконституциеи Аԥс-
ны Аҳәынҭқарра азакәанқәеи реи-
лыркаара мҩаԥнагоит». Аконституциа 
аилыркаара Аконституциатә ӡбарҭахь 
ииагоуп. Азакәанқәа реилыркаа-
ра акәзар, ари азҵаара аартны иаан-
хеит. Ишьақәырӷәӷәан Аконституциа 
аиҭахәаԥшра иҿыцу аԥҟара, убри аан 
ҷыдала иазгәаҭан, «Аԥсны Аҳәынҭқар-
ра 

Жәабранмза 3, 2016 ш.  Аҳәынҭқар-
ра Ахада Рауль Ҳаџьымба «Аԥсны 
Аҳәынҭқарраҿы аҭыԥантәи ахала-
напхгара азы» «Аԥсны Аҳәынҭқарра 
Аконституциа аиҭакрақәа ралагала-
ра» азы Аконституциатә закәан инапы 
аҵаиҩит.  

 Аконституциа Аԥсны Аҳәынҭқар-
раҿы анапхгараҭареи аҭыԥантәи ахала-
напхгареи ареформа азура иазку аиҭа-
крақәа алагалан. Аԥсны ақалақьқәеи 
араионқәеи аҭоурыхтә дгьылқәеи 
ахьарбоу  ахәҭаҷ 4 иалагалахеит ақа-
лақь Пицунда. Ахәҭаҷ  53, апункт 16 
иҿыцу редакциала ишьақәырӷәӷәан. 
Уи инақәыршәаны, Аҳәынҭқарра Ахада 
анагӡаратә мчра аусбарҭақәа рхадацәа 
раҭареи, иара убас рмаҵураҭыԥ аҟын-
тәи рхы рақәиҭтәреи азакәан инақәыр-
шәаны имҩаԥигоит. 

 Уаанӡа Аконституциаҿы  иарбан-
заалак азакәанқәа рахь азхьарԥшқәа 
арбаӡамызт. Ахәҭаҷ 79, ахәҭа 3  аҿы 
аҭыԥантәи ахаланапхра аусбарҭақәа 
ралхра аԥҟарақәа, рзинмчқәа, реила-
заара азакәан ала ишьақәырӷәӷәахо-
ит ҳәа иарбоуп. 

Хәажәкырамза 29, 2016 шықәсазы 
Аконституциа иалагалан зцәа зтәым 
аԥҳәыс леиԥырҟьара ақәиҭымтәра.

Аконституциа Амш ҳара зегьы асу-
веренитет, ауаажәларра рыҩныҵҟа ази-
неиҿкаара, аҭышәынтәалара  агарант 
аҳасабала атәыла Азакәан Хада аҵакы 
шхадоу  ҩаԥхьа иаҳгәаланаршәоит. Ари 
амш дарбанызаалак атәылауаҩ иԥсҭа-
заараҿы еиԥш, иааизакны аҳәынҭқар-
ра зегьы ашьақәгылараҿы Аконститу-
циа инанагӡо ароль аилкааразы хра 
злоу лшараны иҟоуп.    

Азакәан Хада Амш

«Аҭоурых, аамҭа, аԥеиԥш» – абас хыс иаманы Аконституциа 30 шықәса 
ахыҵра иазкыз астол гьежь мҩаԥысит Аԥсны Жәлар Реизараҿы. Аусмҩаԥгатә 
иалагаанӡа иадырҳәеит Аҳәынҭқарратә Гимн.

Аԥсны Жәлар Реизара Аиҳабы Лаша Ашәба, астол гьежь аартуа, иҟаз зегьы 
Аконституциа Амш рыдиныҳәалеит. Минуҭктәи аҿымҭрала иргәаладыр-
шәеит зыԥсҭазаара иалҵыз Жәлар Реизара адепутатцәа. 

Астол гьежь аҟны иқәгылеит Аԥсны Аконституциатә ӡбарҭа ахантәаҩы 
Диана Ԥлиа, Ауаажәларратә палата алахәыла, Жәлар Реизара актәи аҩбатәи 
ааԥхьарақәа реиҳабы Сократ Џьынџьал, асоциал-економикатә ҭҵаарақәа 
Рцентр аиҳабы Олег Дамениа, Аԥсны Жәлар Реизара Аиҳабыс иҟаз Нугзар Ашәба, 
Аԥсны Жәлар Реизара актәи ааԥхьара адепутат Валери Гәырџьуа.

Астол гьежь ахыркәшамҭазы Лаша Ашәба Аконституциа аус адулареи адкы-
лареи ирылахәыз актәи ааԥхьара адепутатцәа аџьшьаратә шәҟәқәа риҭеит.

Аԥсны Аконституциа          
30 шықәса ахыҵит

 d Аԥсны Аҳәынҭқарра Аха-
да инапынҵақәа назыгӡо Ба-
дра Гәынба телехәаԥшрала 
ҳажәлар ирыдиныҳәалеит Аԥс-
ны Аҳәынҭқарра Аконституциа 
Амш. 

«Ҳаҭыр зқәу Аҧсны жәлар!
Ишәыдысныҳәалоит Аҧс-

ны Аҳәынҭқарра Аконституциа 
Амш! 30 шықәса раҧхьа, ноиабр 
26, 1994 шықәса рзы Владислав 
Арӡынба хадара ззиуаз Иреиҳаӡоу 
Асовет адепутатцәа ирыдыркыле-
ит ихьыҧшым Аҧсуа ҳәынҭқарра 
Аконституциа. Уи амш аҵак ду амо-
уп ҳаамҭазтәи Аҧсны аҭоурых азы.

Азакуан хада иҳәаақәнаҵоит 
Аҧсны Аҳәынҭқарра ихьыҧшым, 
идемократиатәу астатус. Иазгәа-
наҭоит ҳтәыла аҳәаақәа еиҭа-

кра шрықәым, иахьчоит ауаҩы 
изинқәа, еихнашоит аҳәынҭқарра 
амчрақәа рнапынҵақәа.

Зегьы еилаҳкаалароуп Акон-
ституциа аилагара, уи аҳа ҭыр 
аларҟәра аӡәгьы азин шимам. 
Аконституциа иеиҳау мчык ыҟам-
зароуп Аҳәынҭқарраҿы.

Ҳара ҳҳәынҭқарра џьа-
мыӷәацәгьала ишаагоу ҳасаб 
азуа, азин ҳамам Азакәан Хада 
тәамбашақә азнеира, уи ахадара 
агәыҩбара аҵаҵара. 

Аҵыхәтәантәи ахҭысқәа 
иаҳдырбеит Аконституциа аҵак 
ҷыда шамоу. Хьыӡҳәала убри 
иалнаршеит аҭагылазаашьа азин 
мҩа ақәҵара. Аконституциа аԥсуа 
жәлар рмилаҭтә ҽазышәарақәа, 
рмилаҭ идеиа аизакра ауп». 

Атәыла Ахада инапынҵақәа 
назыгӡо Бадра Гәынба ҳажәлар 
ирзеиӷьаишьеит ҳҳәынҭқарра 
иҭышәынтәаланы аҿиара, аполи-
тикатә культура ашьақәыргыла-
ра, милаҭ рацәала еилоу ажәлар 
рышәҭыкакаҷра. 

Ҳажәлар рахь

Адныҳәаларақәа

 d Аԥсны Жәлар Реизара Аиҳа-
бы Лаша Ашәба Аԥсны атәы-
лауаа ирыдиныҳәалеит Аԥсны 
Аҳәынҭқарра Аконституциа Амш.  
Уаҟа иазгәаҭоуп:

«Ҳаҭыр зқәу ҳажәлар! 30 
шықәса ахыҵит Аԥсны Аҳәы-
нҭқарра Аконституциа. Аԥсны ис-
уверентәу, идемократиатәу, из-
интәу ҳәынҭқарраны ирылазҳәаз 
Аконституциа рыдыркылеит Вла-
дислав Григори-иԥа Арӡынба 
дызхагылаз Аԥсны Иреиҳаӡоу Асо-
вет аилатәараҿы 1994 шықәса но-
иабр 26 азы. 

Аԥсны жәлар Аконституциа 
ибзиоуп ҳәа ахырҳәааит 1999 
шықәса октиабр 3 азы жәла-
ры зегьы злахәыз ареферен-
дум аҟны. Аԥсны Аконституциа 

ианырԥшуп аҭоурыхтә традици-
ақәа, акультуратә малқәа, ажәлар 
хықәкы хадас ишрымоу аҭынчра, 
ауаҩы изинқәеи ихақәиҭрақәеи 
рышьақәырӷәӷәара, аизыӡырҩра. 

Ҳара агәадура ҳамоуп 
ихьԥшым аҳәынҭқарра ҿы ҳа-
хь ынхо-ҳахьынҵуазы, ԥхьа-
ҟатәи ҳԥеиԥш алзыршо аҭы-
нчреи аҭышәынтәалареи зыԥсоу 
аадыруеит. Абри аҽны иаҳгәа-
лаҳаршәоит ҳҳәынҭқарра ахьы-
ԥшымреи ҳажәлар рзинқәеи 
ирзықәԥоз. Ҳарҭ ҳахьтә дарбан-
залак даҵагылоуп Аԥсадгьыл аԥе-
иԥш азы аҭакԥхықәра, ҳара иаҳу-
алԥшьоуп Аԥсны Аҳәынҭқарра 
Аконституциа ақәныҟәара. Ҳтәы-
ла иазеиӷьасшьоит ашәҭыкакаҷра, 
аҿиара», – иазгәаҭоуп адныҳәа-
лараҿы. 

 d  Раҧхьатәи аҧсуа поетесса, 
апрозаик, аиҭагаҩ, апублицист, 
ауаажәларратә усзуҩы, Аҧсны 
жәлар рпоет Нели  Ҭарҧҳа ди-
ижьҭеи 90 ш. ҵит.

Нали Золотинск-иҧҳа Ҭарҧҳа  
диит (20.11.1934) Гәдоуҭа араи-
он Дәырҧшь ақыҭан (лыҧсҭаза-
ара далҵит – 29.01.2014). Аҧсни 
Қырҭтәылеи рҟны акультура зҽаҧ-
сазтәыз аусзуҩы, Д. И. Гәлиа ихьӡ 
зху Аҳәынҭқарратә премиа алауре-
ат (2004; ароман «Амшын ҳәынҭқар 
Ҳаиҭ» азы) СССР-и (1957), Аҧсни 
рышәҟәыҩҩцәа Реидгылақәеи Уры-
стәыла ашәҟәыҩҩцәа Реидгылеи 
(1999) дрылан.

Дәырҧшьтәи аб жьаратәи аш-
кол даналга, А. М. Горки ихьӡ зхыз 
Аҟәатәи аҳәынҭқарратә арҵаҩратә 
институт афилологиатә факультет 
аҧсуа сектор аҟны лҵара хлыркәше-
ит (1959). Еиуеиҧшым ашықәсқәа 
раан аус лухьан ашәҟәҭыжьырҭа 
«Алашара» аредакторс, аредак-
тор еиҳабыс, адиректор ихаҭыҧу-
аҩс. Аҵыхәтәан – Асоветтә хәыҷтәы 
фонд (Аҧсны ахәыҷтәы фонд ҳәа 
ишьақәгылаз) Аҧснытәи аҟәша де-
иҳабын.

Н. Ҭарҧҳа акьыҧхь аҟны 
дцәырҵит 1950-тәи ашықәсқәа 
ралагамҭазы. Раҧхьатәи лажәе-
инраалақәа хҧа кьыҧхьын 1952 
ш. иҭыҵыз «Альманах» (№4) аҟны. 

 1955 ш. акәзар, иҭыҵит лажәе-
инраалақәа еидызкылаз раҧхьатәи 
лышәҟәы «Бзиа избоит амҩа» ала 
апоезиа даҽа цәак ахалҵеит, даҽа 
гәкырак аҵубаауа ацәыргашьа 
дақәшәеит. Лырҿиамҭақәа (ао-
черкқәа убрахь иналаҵаны) рнылон 
ажурналқәа: «Алашара», «Амцабз», 
«Абаза», «Черкесский мир», ага-
зеҭқәа: «Аҧсны ҟаҧшь», «Аҧсны», 
«Советская Абхазия», «Еҵәаџьаа», 
«Литературная газета» (Москва); 
лҩымҭақәа ргәылоуп аизгақәа 
«Антология абхазской поэзии» 
(М., 1958); «Аҧсуа поезиа антоло-
гиа. ХХ ашә.» (Аҟәа-Москва, 2001; 
2009); аизга «Ахаҵарашәа. Ажәе-
инраалақәа. Ажәабжьқәа. Астати-
ақәа. Песнь мужества. Стихи. Расска-
зы. Статьи» (Аҟәа-Сухум, 1995); 
аочеркқәа реизга «Аамҭеи ауааи» 
еиуеиҧшым аҭыжьымҭақәа; ашәҟәы 
«Сухумские мотивы. (2500-летию Су-
хума посвящается) (М., 2005) уҳәа 
егьырҭгьы.

 Лпрозатә рҿиамҭақәа рҟ-
ны акәзар, Н.Ҭарҧҳа илыллыр-
шеит Аџьынџьтәылатә еибашьра 
Дуӡӡа ашьҭахь аҧсуа қыҭа аҿи-
ашьа, аҧсҭазаара инарҵауланы аҵа-
бырг аарҧшра. Апоет лпублици-
стикагьы еицгәарҭеит, лочеркқәа 
рызкын аҧсҭазаара аилашыра иа-
лагылаз, зааҧсарақәа ыҟаз ауаа. 
«Дәырҧшь, уара уҵеицәа» акәзар, 
лқыҭа гәакьа еиуаны Аџьынџьтәы-
латә еибашьра Дуӡӡа аан Аҧсад-
гьыл зхы ақәызҵаз ирызкуп.

 Н.Ҭарҧҳа лырҿиара амҽхак 
есааира аҽарҭбаауан. Қәҿиарала 
илыцааиуан аҧсҭазаара инарҭба-
аны уагәылазырҧшуа аҩымҭақәа 
раҧҵара. Уи шьақәнарҕәҕәоит лро-
ман-дилогиа «Амшын ҳәынҭқар Ҳа-
иҭ». 

 Адраматургиа ажанр аҟны акә-
заргьы ақәҿиарақәа аалырҧшит. 
С.И. Ҷанба ихьӡ зху Аҧсуа ҳәынҭқар-
ратә драматә театр аҟны иқәдыргы-
лахьеит лпиесақәа ирылху аспек-
такльқәа: «Ашәа аҧҵара мариам», 
«Амра аҧҳа».

 Ашәҟәыҩҩы лҩымҭақәа акыр 
шықәса раахыс Аҧсны анҭыҵгьы 
еицырдыруеит. Урыс бызшәала 
Москва иҭыҵхьеит лажәеинраалақәа 
реизгақәа: «Белый конь», «Капля в 
море», «Сердце весны», лповестқәа 
еидызкыло ашәҟәы «Апсымра – 
солнце мертвых». Лҩымҭақәа еиҭа-
ган егьырҭ абызшәақәа рахьгьы. Н. 
Ҭарҧҳа деицырдыруеит еиҭагаҩык 
лаҳасабалагьы. 

 Лассы-лассы иҭыҵуан лажәе-
инраалақәеи, лбалладақәеи, 
лпоемақәеи, лпрозатә ҩымҭақәеи 
еидызкылоз лышәҟәқәа, урҭ иреи-
уоуп: «Ааҧынра агәы», «Ақәыҧшреи 
агәҭыхеи», «Аҧа», «Аҽыхәа иаҵәа», 
«Сабацәа рашәа», «Ашьыжь шана», 
«Ажәеинраала ҿыцқәа», «Ажәе-
инраалақәа, абалладақәа», «Ақәра», 
«Ихәу ашәҟәы» уҳәа егьырҭгьы. 
Аҧхьаҩцәа еицырдыруа иҟале-
ит иара убас раҧхьатәи лпрозатә 
ҩымҭақәа «Маҵиса», «Бзыҧтәи апо-
вест», «Аҧсымра».

Ашәҟәыҩҩы лырҿиара ахәшьа-
ра аҭауа академик Сергеи Зыхәба 
иазгәеиҭон: «Апоетесса иреиҕьу 
лаҧҵамҭақәа рҿы илыллыршеит 
аилазаашьа уадаҩ злоу ауаҩытәыҩ-
са ицәаныррақәеи, ихәыцрақәеи, 
игәырҕьареи, илахьеиқәҵареи 
сахьаркыратә ажәала аҧхьаҩ ихы-
игәаҿы инеиртә аарҧшра». 

Акритик, алитератураҭҵааҩ 
Руслан Қапба иакәзар, абас дах-
цәажәоит лроман «Амшын ҳәынҭқар 
Ҳаиҭ»: «Нели Ҭарҧҳа лцәаныр-
ра мыцхәы иҵаулоуп, имкьаҭаӡо 
ацәалашәарақәа рыла еибаркуп. 
Урҭқәа зегьы еиламкьакьо иааҧшу-
еит лфырхацәеи лперсонажқәеи 
рхаҿ- сахьақәа анҭылхуа, ахҭысқәеи 
аситуациақәеи аналылкаауа, ха-
раӡа иҳаҩсхьоу аҭоурых ахь дан-
хьаҧшуа, ҳабацәа рыдгьыл уаҵәтәи 
алахьынҵазы данхәыцуа, ҳазшаз 
Анцәа ду ҳаиқәирхарц азы дани-
ашьапкуа! Усҟан лгәы иҭылҳәаауа 
ауазажәақәа лроман ҧсыс иахоу 
лфырхацәагьы аҧсҭазаара ду ахь 
ирыҧхьоит…» 

 Апоет Аҳәаанырцәтәи авторцәа 
рҩымҭақәа рыла илырбеион ҳми-
лаҭтә литература. Аҧсшәахь еиҭал-
геит И.Фучик, Антуан де Сент-Екзи-
упери, И.Ианнакопуло реиҧш, 
егьырҭ арҿиаҩцәа рҩымҭақәа. Аҧ-
суа сценаҿы иқәыргылан, иаагозар, 
Н.Островски иҩымҭа «Асҭыҧҳа», 
Л.Украинка лаҧҵамҭа «Абна ашәа».

 Н. Ҭарҧҳа лыҧсҭазаареи лырҿи-
аратә мҩеи мҽхакы ҭбаала ише-
иларсу шьақәнарҕәҕәоит абжьа-
ратә школқәа рзы акыр арҵагатә 
шәҟәқәа редакторк лаҳасабала 
лнапы иахьыҵылххьаз. Уи инаҷыда-
ны ахархәара амоуп лхаҭа еиқәлыр-
шәаз арҵага шәҟәы. Акыр шықәса 
инеиҧынкыланы Н.Ҭарҧҳа Аҧсны 
ашәҟәыҩҩцәа Реидгыла ахадара да-
лан, ажурнал «Алашара» аредкол-
легиа аилазаараҿы дыҟан. Аҧсны 
алитературатә, акультуратә ҧсҭаза-
ара иалагылаз арҿиаҩы ааҧсарада 
лыҧсадгьыли луаажәлари рымаҵ 
луан. Аҧсны анҭыҵ – Урыстәылан 
еиҧш, аҧсуа диаспорақәа ахьынхо 
Ҭырқәтәыла, Шьамтәыла уҳәа акыр 
дныҟәахьан, ҳџьынџьуааи лареи 
акырынтә еиқәшәақәахьан, рыҧ-
садгьыл разхьаҧшразы, агәыблра 
дыркразы лылшамҭақәа еицырдыру-
еит. Лара лнапхгарала еиқәыршәа-
ны Аҧсны иҭыҵхьеит Омар Беигәаа 
иажәеинраалақәа реизга «Сҭампыл-
тәи аҧсыуа бжьы».

1955 ш. инаркны иахьа уажә-
раанӡа акьыҧхь рбахьеит Н.Ҭарҧҳа 
хыҧхьаӡара рацәала иҭыҵхьоу 
лышәҟәқәа.  Еицакра зқәым 
лбаҩхатәра иабзоураны амилаҭтә 
литератураҿы ллагала   шьардоуп.

В. Ацанба

 d Нели Ҭарҧҳа аҧсуа литерату-
раҿ лыхьӡ ангаз, аҧсуа жәлар, 
урҭ рлитература, рдоуҳатә культу-
ра зегьы азы даара иҷыдаз 
аамҭан. Шеишықәсеи зыхәаҽра 
иаҿыз, ҧсгарҭак зрымҭоз ажәлар, 
имаҷзаргьы, ҧсеивгарак ро-
уит. (Ари ҟалеит Сталин иҧсра 
ашьҭахь). Ажәлар реибаркыра, 
рыҩныҵҟатәи рымч, рхы-рыҧ-
сы, ргәы – зегьы еигәныҩт. 
Игәарҭартә иҟалеит еиҳа иахьу-
ашәшәырахахьаз, абжьыҧсаара 
ахь зхы зырхахьаз аҭыҧқәа. Урҭ 
рахьтә иҟан хыла – ҳсахьаркы-
ратә литературагьы. 

Убарҭ зегьы ирыхьӡаны ихә-
шәтәтәын, рыҧсы аагатәын, рымч 
ҭаҵатәын, икәадахаз ажәлар ршьам-
хы ҕәҕәахарц, ргәыҕра ҿыцхартә. 
Абарҭқәа раан, дара ажәлар рыҩ-
ныҵҟатәи амч иаҧшаауеит, иал-
нахуеит убри аус азызуша, убри 
еиҧш амиссиа знапы иануҵаша 
абаҩхатәра, абаҩҷыда злоу рҵе-
ицәа. 

Убасҟан, лара дышқәыҧшӡаз-
гьы, убри амиссиа ду азы иална-
хқәаз дреиуан Нели Ҭарҧҳа. Насгьы, 
убасеиҧшқәа раан аҧҳәыс лнапы 

аиҧш, лажәагь ҷыдахоит, аҽа гьамак, 
аҽа мчык аанахәоит, абжьааҧны 
аасҭа иаҭаххоит. Ианакәзаалакгьы 
аҧҳәыс лажәа, лпоезиа литерату-
рас иҟоу зегьы ирылҧшуеит, иры-
лубаауеит. Нели Ҭарҧҳа лыбзоура-
ла, аҧсуа литература ажанр хадақәа 
зегьы рҿы убри аҷыдара алҧхаауа 
уаҩы ибарҭахеит. 

Баша иҟамлеит, иахьа аҧсуа 
поезиа акыр ишьҭызхыз, ҳпоезиа 
зегьы аҿиара аамҭа иахьызы-
гӡо абаҩхатәрақәа иахьрыбжоу 
ҳпоетессацәа реихьӡарақәа. Уб-
ри убас иҟазҵаз, рышьаҭа ахҿиаа 
бзиа аиоуртә изырҕәҕәаз иреиуо-
уп Нели Ҭарҧҳа лбаҩхатәрагьы, 
лырҿиарагьы. Лара абри аиҧш 
амиссиа далазырхәыз аамҭа ҳара 
ҳҿы убас иҟан, анцәа иаҭәеишьаз 
абаҩхатәра иацзар акәын ауаҩы 
ихаҭара ажәҩахыр, Нели Ҭарҧҳа 
лхаҵамҧҳәысра еиҧшыз.

 Убас шакәызгьы, жанр рацәала, 
тема рацәала еилаз Нели Ҭарҧҳа 
лырҿиамҭақәа, аепикатә-фыр-
хаҵаратә мотив убасҟак ишыр-
ныҧшуагьы, пафос хадас ирымоу 
лирикоуп. Абас, хьыӡла-ҧшала ина-
лыгӡеит лыжәлари лажәа гәакьеи 
илыдырҵаз, лыхьӡи лырҿиамҭеи 
наӡаӡазтәыз амиссиа иаҧсаз Аҧ-
сынтәыла аҧҳа Нели Ҭарҧҳа. 

А. ГОГӘУА,
Аҧсны жәлар рышәҟәыҩҩы

Нели Ҭарԥҳа диижьҭеи 90 ш. аҵра иазкны

Ажәлар агәыҕра ҿыцқәа 
ианырзыҧшыз

Лырҿиара амҽхак ҭбаан

 d Аҳәынҭқарра Ахада 
инапынҵақәа назыгӡо Ба-
дра Гәынба Аԥыза-министр ак-
тәи ихаҭыԥуаҩ, афымцамчи 
атранспорти рминистр Џьансыхә 
Нанба, Аԥыза-министр ихаҭыԥу-
аҩ, аекономика аминистр Крис-
тина Озган,  Аԥыза-министр 
ихаҭыԥуаҩ, афинансқәа рми-
нистр Владимир Делба алархә-
ны  аусуратә еилатәара мҩаԥи-
геит ноиабр 20 азы.

Аԥыза-министр ихаҭыԥуаа 
напхгара зырҭо ахырхарҭақәа 
рыла аусура шцо азы адыр-
ра ҟарҵеит.  Аилатәараҿы иахьа 
еиҳа актуалра злоу, Урыстәылан-
тәи акоммерциатә шьаҭала иа-
ауа афымцамч азы ашәатәқәа 
ианаамҭоу рымҩаԥгара азҵаа-
ра иалацәажәеит ҳәа адырра ҟа-
наҵоит Аҳәынҭқарра Ахада ипрес-
с-маҵзура.

 Уажәазы иаауа афымцамч азы 
ашәатәқәа ахәаша, абҵарамза  22 
рҟынӡа ишәоуп. Џьвартәи аӡе-
изакырҭаҿы иҟоу аӡы аҩаӡара 
алаҟәра инамаданы Егрытәи аӡ-
фымцатә станциаҿы афымцамч 
аиура амҽхак амаҷхара иахҟьаны 
ишьақәгылаз адефицит харҭәа-

ахоит Урыстәылантәи акоммер-
циатә шьаҭала иаашьҭхо афым-
цамч ала. 

Бадра Гәынба ҳтәыла ауааԥсы-
ра фымцалашарада иаанымхарц 
азы анаҩстәи афымцамч ахәԥ-
са ашәара иазку аԥаратә малқәа 
реиқәыршәара иадҳәалоу  аусура 
арӷәӷәаразы анапынҵақәа риҭеит. 

* * *
Ахада инапынҵақәа назыгӡо 

Бадра Гәынба Аԥсны ақалақьқәеи 
араионқәеи рхадацәа алархәны 
аилацәажәара мҩаԥигеит. 

Аилацәажаәара далахәын Аха-
да Иусбарҭа анапхгаҩы Абесалом 
Кәарҷиа.

Аҳәынҭқарра Ахада ина пын-
ҵақәа назыгӡо ақалақьқәеи ара-
ионқәеи рхадацәа рнапы иа-
ниҵеит аҭыԥантәи ахаланапхгара 
аусбарҭақәа еиԥҟьарада русура 
алыршареи аиқәыршәареи ре-
иҿкаара.

 Бадра Гәынба анапхгаҩцәа 
ирыдиҵеит имариам аҭагылаза-
ашьаан иҟалар зылшо  апрово-
кациақәа аҽрыламгалара, ҷыдала 
ҳтәылауаа ргәы иҵхо азҵаарақәа 
рыӡбара хшыҩзышьҭра арҭаларц. 

Ақалақьқәеи араионқәеи рха-
дацәа лымкаала иазхьарԥшны 
иалацәажәан афымцамч ахәԥса 
алхразы аусура арӷәӷәара шаҭа-
ху атәы.   

Досу иус – ҭакԥхықәрала
Аилацәажәара

 d Атәыла Аиҳабыра иалоу до-
усы напхгара зырҭо амини-
стррақәеи аусбарҭақәеи рҿы 
иҟоу аҭагылазаашьазы Аԥы-
за-министр инапынҵақәа назы-
гӡо адыррақәа ирҭеит. 

Аԥыза-министр актәи ихаҭыԥу-
аҩ инапынҵақәа назыгӡо, аенер-
гетикеи атранспорти рминистр 
Џьансыхә Нанба Аҳәынҭқарра 
Ахада инапынҵақәа назыгӡо Ба-
дра Гәынба Урыстәылантәи иаа-
уа афымцамч абҵара 29 рҟынӡа 
ахә ахшәаауп ҳәа адырра ииҭеит.

Аԥыза-министр ихаҭыԥуаҩ, 
афинансқәа рминистр инапы-
нҵақәа назыгӡо Владимир Делба 
ишиҳәаз ала, сынтәа иааидкыланы 
Аԥсны аенергетика аусхк амаҵзу-
разы 560 миллион мааҭ азоужьуп. 
Иара иажәақәа рыла, урҭ рахьын-
тә ареспубликатә биуџьет аҟын-
тәи 360 миллион мааҭ азоужьуп, 
200 миллион мааҭ – Урыстәылатәи 
афинанстә цхыраара аҟынтәи.

 «Арҭ аԥарақәа рҟынтәи 285 
миллион мааҭ акоммерциатә 
фымцамч аахәаразы ишьҭуп ҳәа 
иҳәеит Владимир Делба. 

«2024 шықәсазы Урыстәы-
лантәи афымцамч асоциал-

тә аашьҭра 302 миллион кВт-
сааҭ инаӡоит. 2025 шықәсазы 
иазԥхьагәаҭоу афымцамч аиура 
амҽхак 326 миллион кВт-сааҭ 
ҳәа иазгәаҭоуп. Урыстәылатәи 
аилахәыра «ИнтерРАО» заҵәык 
ауп аҳәаанырцәҟа афымцамч 
ашьҭра зылшо. 2023 шықәсазы 
«Амшынеиқәафымцамчи» ари 
аилахәыреи афымцамч аиура-
зы аиқәшаҳаҭра рыбжьарҵеит. 
Адокумент инақәыршәаны 2024 
шықәсазы Аԥсны афымцамч кВт-
сааҭ 4 мааҭк рҟынӡа аԥара ах-
нашәаауеит», – иҳәеит Аԥыза-ми-
нистр ихаҭыԥуаҩ, афинансқәа 
рминистр Владимир Делба. 

Аҳәынҭқарратә ҳазалхратә еи-
лакы ахантәаҩы инапынҵақәа на-
зыгӡо Оҭар Хьециа Аԥсны аҳазал-
хратә шәарақәа рплан 3% рыла 
инацны инагӡоуп ҳәа адырра ҟа-
иҵеит. Абри атәы иҳәеит Аԥсны 
Аҳазалхратә еилакы анапхгаҩы  
Оҭар Хьециа, Аԥыза-министр 
инапынҵақәа назыгӡо Валери 
Бганба имҩаԥигоз аилатәараҟны. 

Хьециа иажәақәа рыла, аҳәаа 
иахыгоу амандарина быжьнызқь 
тоннак еиҳауп, ари ҵыԥхтәи ар-
багақәа раасҭа ҩ-нызқь тонна ры-
ла еиҳауп. 

Ашәахтәқәеи аизгақәеи рзы 
аминистр инапынҵақәа назыгӡо 
Михаил Габелиа иҟаиҵаз адыр-
ррақәа рыла, абҵарамза 20 рзы 

ашәахтә шәатәқәа раҳасабала  
атәыла абиуџьет иалагалахеит 
5 млрд. 600 млн. мааҭ рҟынӡа 
аԥаратә малқәа, убри аан план-
ла иазԥхьагәаҭан - 4 млрд. 986 
млн. мааҭ.   

Аԥсны агәабзиарахьчара 
аминистр инапынҵақәа назы-
гӡо Едуард Быҭәба Урыстәылатәи 
ахәышәтәырҭақәа рахь зышьҭра 
азԥхьагәаҭаз зегьы Урыстәыла 
ахәышәтәра иахысуеит ҳәа иаз-
гәеиҭеит. 

Уи иажәақәа рыла, аԥсуа ган 
аҟынтәи ауал ахьыҟаз инамаданы 
уадаҩрақәак ахьцәырҵқәаз ыҟо-
уп, аха урҭ рыӡбара алыршахеит. 

Аԥсны асоциалтә еиқәыршәа-
ра аминистр Руслан Аџьба абҵа-
рамзазы атәанчахәқәеи аԥаратә 
цхыраагӡатәқәеи ршәара агана-
хьала аиҵахара ҟамлаӡеит ҳәа 
адырра ҟаиҵеит. 

Аҩныҵҟатәи аусқәа рми-
нистр инапынҵақәа назыгӡо Ро-
берт Киут аҩныҵҟатәи аусқәа 
Рминистрра аусбарҭақәа русу-
ра аганахьала аҭагылазаашьа 
ҭышәынтәалоуп ҳәа адырра ҟа-
иҵеит. 

«Аҩныҵҟатәи аусқәа Рми-
нистрра иазԥхьагәаҭоу аплан 
инақәыршәаны аус ауеит. Акы-
заҵәык уадаҩраны иҟоу абылтәы 
ахәԥса аганахьала  ауал ауп. Уи 
азы аашьҭыҩцәа рҟынтәи ашәҟәы 
ҳауит. Егьирахь зегьы ҭышәынтәа-
лоуп», – ҳәа иҳәеит Роберт Киут.

 Арепатриациазы Аҳәынҭқар-
ратә еилакы ахантәаҩы инап-
ынҵақәа назыгӡо Вадим Ҳаразиа 
аҩныҵҟатәи аусқәа Рминистрра 
ахада арепатриант Али Кәыџба 
иқәмақарра иадҳәаланы иҟалаз 
аинцидент аилыргара шԥамҩаԥы-
суеи ҳәа дизҵааит.  

Аҩныҵҟатәи аусқәа рминистр 
инапынҵақәа назыгӡо Роберт Ки-
ут иарбоу аинцидент аилыргара-
зы, Али Кәыџба иқәмақаруаз ауаа 
рышьақәыргылареи раанкылареи 
рзы иахәҭоу аоператив-ԥшааратә 
усмҩаԥгатәқәа зегьы мҩаԥыргоит 
ҳәа аҭак ҟаиҵеит.

«Аҭагылазаашьа азхьаԥшра-
да иаанымхаӡеит, ҳара иҳалшо 
зегьы ҟаҳҵоит иарбоу аҭагыла-
заашьа ирласны аӡбаразы»,–ҳәа 
иҳәеит иара.  

Абҵара 29-нӡа

Лашарада ҳаанымхарц

Иҿыцым аибадырра

 d Аҳәынҭқарра Ахада 
инапынҵақәа назыгӡо Ба-
дра Гәынба атәыла Аиҳабыра 
алахәылацәа дыдирдырит Аԥы-
за-министр инапынҵақәа назы-
гӡо Валери Бганба.   

«Ишыжәдыруа еиԥш,  Аԥсны 
Аԥыза-министр инапынҵақәа на-
зыгӡо изы Аусԥҟа снапы аҵазҩит. 
Дышәсырдыруеит шәколлега  Ва-
лери Рамшьыхә-иԥа Бганба. Шәа-
ра зегьы Валери Рашьыхә-иԥа 
ибзианы дышәдыруеит. Иара из-
ныкымкәа атәыла анапхгара да-
хагылахьеит, имариамыз аамҭақәа 
раан Жәлар Реизара  Аиҳабыс 
дыҟан, атәыла Ахада инапынҵақәа 
наигӡон. Сақәгәыӷуеит, ҳаҭыр зқәу 
сколлегацәа, хра злоу, алҵшәа бзиа 
аазырԥшуа аусеицура шшәыб-
жьало. Иахьа атәыла анапхга-
ра аҿаԥхьа акыр зҵазкуа аусқәа 

шьҭоуп. Урҭ рыӡбаразы иаҭахуп 
ахшыҩеилаҵара, аԥышәеилаҵара, 
апрофессионализмра», –инаҵшь-
ны иазгәеиҭеит Бадра Гәынба. 

Валери Бганба иколлегацәа 
аԥсшәа раҳәо, иазгәеиҭеит: 

«Сара агәра ганы сыҟоуп, 
шәара ишеилышәкаауа иахьа 
ҭакԥхықәраны иҳаду аус аҵа-
кы ахьынӡаҳараку. Ҳтәылаҿы ал-
храқәа рҟынӡа алхыҩцәа ргәа-
зыҳәара ҭынч иаадырԥшыртә 
еиԥш,  иҭышәынтәалоу аҭагылаза-
ашьа  алҳаршароуп. Убри аҟнытә, 
ихымԥадатәиуп доусы иааникы-
ло аҭыԥ аҿы иусура ҭакԥхықәра-
ла дазнеирц. Ҳара аҳәынҭқарреи 
абиуџьеттә усхки аенергетикеи, 
егьырҭ аусхкқәеи рганахьала иҳа-
ду аҭакԥхықәра зегьы анагӡара 
алҳаршароуп». 

Анаҩс аминистрцәеи аус б-
ар ҭақәеи рнапхгаҩцәа, Аҳәы н-
ҭқарра Ахада инапынҵақәа на-
зыгӡои атәыла Аԥыза-министр 
инапынҵақәа назыгӡои доусы 
напхгара зырҭо аусхкқәа рҿы иза-
амҭанытәиу аҭагылазаашьа азы 
адыррақәа рырҭеит. 

Аԥсны Аминистрцәа       
Реилазаараҿы

 d Хара имгакәа Жәлар Реиза-
раҿы ишьақәдырӷәӷәараны иҟо-
уп Аҳәынҭқарра Ахада аҿҳәара-
зынӡатәи иалхрақәа ррыцхә. 

 Аԥсны Алхратә закәанԥҵара 
инақәыршәаны, Аҳәынҭқарра Аха-
да изаамҭанытәиу иалхрақәа рры-
цхә Жәлар Реизарала Аҳәынҭқар-
ра Ахада изинмчы аҿҳәара 
ԥшьымз шыбжьоу ишьақәырӷәӷәа-
хоит, имҩаԥгахоит Аҳәынҭқарра 
Ахада изинмчы аҿҳәара ахыр-
кәшара хымз еиҳамкәа, мамзар-
гьы Аҳәынҭқарра Ахада изин-
мчы анынҵәалак ашьҭахь мызкы 

иахымгакәа. 
Аҳәынҭқарра Ахада изинмч 

аконституциатә ҿҳәара нҵәаанӡа 
иаанижьуазар, усҟан Жәлар Реизара 
Аҳәынҭқарра Ахада инапынҵақәа 
анышьҭеиҵа амш инаркны 15 мшы 
иахымгакәа аҿҳәаразынӡатәи 
алхрақәа рымҩаԥгара арыцхә 
шьақәнарӷәӷәоит. Аҿҳәаразынӡатәи 
алхрақәа Ареспублика Аԥсны Аха-
да инапынҵақәа анышьҭеиҵа инар-
кны хымз рыҩныҵҟа имҩаԥгаза-
роуп. 

Аҳәынҭқарра Ахада Аслан Бжьа-
ниа инапынҵақәа шьҭеиҵеит абҵа-
рамза 19, 2024 шықәса рзы. Убас 
ала Аҳәынҭқарра Ахада аҿҳәара-
зынӡатәи иалхрақәа рымҩаԥга-
ра арыцхә жәабранмза 19, 2025 
шықәса иахымгакәа ишьақәыргы-
лазар ауп. 

 Аԥсны Аконституциеи  Аԥсны 
Ахада иалхрақәа рзы» Аконститу-
циатә закәани инарықәыршәаны, 
Аҳәынҭқарра Ахадас далхзар ҟало-
ит милаҭла иаԥсыуоу, зхатәы быз-
шәа ибзианы издыруа, 35 шықәса 
ирхысхьоу, 65 шықәса ирҭымсыц, 
алхратә зин змоу, алхрақәа 
рҟынӡа 5 шықәса рыҩныҵҟа иаа-
иԥмырҟьаӡакәа Аԥсны инхоз Аԥс-
ны Аҳәынҭқарра атәылауаҩ. 

Аҳәынҭқарра Ахада  5 шықә-
са ҳәа азинмч ҿҳәара иманы дал-
ххоит. 

Аҳәынҭқарра Ахада иалхраан 
аамҭак ала далххоит Аҳәынҭқарра 
Ахада Ихаҭыԥуаҩ. Уи Аҳәынҭқар-
ра Ахадас иқәгылоу дицқәгыло-
ит. Аҳәынҭқарра Ахада Ихаҭыԥу-
аҩыс далхзар ҟалоит 35 шықәса 
ирхысхьоу, 65 шықәса ирҭымсыц, 
алхратә зин змоу, алхрақәа 
рҟынӡа  5шықәса рыҩныҵҟа иаа-
иԥмырҟьаӡакәа Аԥсны инхоз Аԥс-
ны Аҳәынҭқарра атәылауаҩ. 

Аҿҳәаразынӡа алхрақәа

Февраль 19 
иахымгакәа

 d Абҵарамза 16 рзы   иналукаа-
ша аҵарауаҩ, археолог, аҟазара 
аусзуҩ, аҟазарадырра адоктор, 
апрофессор Леонид  (Лео) Алеқ-
сеи-иԥа Чачба-Шервашиӡе 
(16.11.1910 - 23.07.2003 шш.) ди-
ижьҭеи 114 шықәса ҵит. 

Парижынтәи Аԥсныҟа

Иара аҭауад Алеқсеи Дырмит-иԥа 
Шервашиӡеи Тереза Мырзаҟан-иԥҳа 
Лакербаии рԥа иакәын. Диит Па-
риж ақалақь аҿы, аха 1916 шықә-
сазы иҭаацәа хынҳәуеит Аԥсныҟа.  
Лео Чачба данқәыԥшыз инаркны 
асахьаҭыхратә ҟазареи алитерату-
реи акыр дрызҿлымҳан, ринтерес 
иман. Абызшәақәа рҵара данала-
га, иара ибзиаӡаны идыруан  аурыс 
бызшәеи афранцыз бызшәеи,  аԥ-
суа бызшәеи ақырҭуа бызшәеи. Аҵа-
ра иҵон Қарҭтәи афранцызтә лицеи 
аҿы, ԥыҭрак ашьҭахь Аҟәатәи аԥсуа 
школ аҿы, анаҩс Аҟәатәи аиндустри-
атә техникум аҟны. Данқәыԥшыз 
Леонид аԥсуа лакәқәа рзы аилли-
устрациақәа аԥиҵеит, аԥсуа нбан, 
иара убас А.Фадеев ииҩыз аҭоурых 
азы арҵага шәҟәы асахьаҭыхҩыс 
дҟалеит. 1936 шықәсазы иҵара иа-
циҵеит аихамҩатә транспорт азы  
Қарҭтәи аинститут аҿы, аамҭак ала 
Қырҭтәыла археологиеи аетногра-
фиеи рҳәынҭқарратә музеи аҿы аус 

иуан.  Аџьынџьтәылатә еибашьра 
Дуӡӡа аан Леонид Шервашиӡе 
афронт аҿы деибашьуан, ахәрагьы 
иоуит. 1945 шықәса инаркны Аахыҵ-
Кавказтәи аихамҩа аусбарҭаҿы аус 
иуан, хышықәса рышьҭахь ақырҭуа 
ҟазара Аинститут аспирантура дҭа-
леит, уаҟа уи ашәышықәсабжьаратәи 
аҿыханҵа атәы иҵон.   

 1951 шықәса инаркны иара уб-
ри аинститут аҿы анаукатә усзуҩ 
еиҳабыс аус иуан.  1957 шықәса 
инаркны  1974 шықәсанӡа  Лео-
нид Алеқсеи-иԥа абызшәеи, али-
тературеи, аҭоурыхи Дырмит Гәлиа 
ихьӡ зху Аԥснытәи ринститут аҿы 
анаукатә усзуҩ еиҳабыс, анаҩс ар-
хеологиеи аҟазареи рыҟәша аиҳа-
быс дыҟан.  Аҟәатәи аҳәынҭқарратә 
арҵаҩратә институт аҿы, ашьҭахь 
Аԥснытәи аҳәынҭқарратә универ-
ситет аҿы (1965 – 1992 шш.) ан-
тикатә литература аҭоурых азы 
алекциақәа дрыԥхьон, иара убас 
Аҟәатәи асахьаҭыхратә ҵараи-
урҭаҿы дырҵаҩын.

Аҭҵаарадыррахь амҩа
 
Лео Шервашиӡе инаукатә усу-

ра амҽхак ҭбаан: ашәышықәсаб-
жьаратәи аҿыханҵа, археологиеи 
архитектуреи, иара убас иҿы-
цӡоу аҟазареи. Аԥсны акультура 

абаҟақәа рыҭҵаара аус аҿы  ила-
гала ахәашьара уадаҩуп. Иара  иа-
аирԥшыз, иҭиҵааз аҭоурыхтә оби-
ектқәа жәпакы аҟазараҭҵааратә 
литератураҿы рхатә ҭыԥ ааныркы-
леит. Адгьылхыхьтәи аҭҵаарақәа ре-
иԥш, ажәытәӡатәи Аҟәа аӡаҵантәи 
археологиатә обиектқәагьы ҭиҵаа-
уан, аӡаҵатәи аргыламҭақәа рыхса-
ала еиқәиршәеит. 

 Лео Шервашиӡе Аԥсны аса-
хьаҭыхратә ҟазара аҿиара аус аҿы 

убасҵәҟьа илагала дууп.  Иара ирҿи-
аратә усура акритикцәа реиԥш, аҟа-
зара абзиабаҩцәагьы даара ҳаҭыр 
ақәырҵоит. 

Аԥсны асахьаҭыхыҩцәа Реидгы-
ла Ацәыргақәҵатә зал хада аиҳабы 
Ельвира Арсалиа  «Аԥсныпресс» 
аинтервиу аҭо,   Леонид Шервашиӡе 
абаҩхатәра ду злаз асахьаҭыхҩы 
иаҳасабала мацара акәымкәа, 
зхылҵышьҭра акыр иҭбаау иаҳа-
сабала дихцәажәеит. «Шервашиӡе-
аа рыжәла иатәу аӡәырҩы ҳҭоурых 
аҿы акультуреи аҟазареи ӷәӷәала 
иазааигәоу, иналукааша ауаа раҳа-
сабала иарбоуп», – иазгәалҭоит Ель-
вира Арсалиа. 

Ельвира Арсалиа лажәақәа ры-
ла, Чачба-Шервашиӡе ажәла иналу-
кааша ҩыџьа ахаҭарнакцәа –  Алеқ-
сандр Константин-иԥеи Леонид 
Алеқсеи-иԥеи рбиографиақәа рҿы 
еиԥшу ахҭысқәа рыҭҵаара ҷыдала 
аинтерес аҵоуп. 

Ельвира Арсалиа  Лео Шерва-
шиӡе ибиографиа адаҟьақәак дыр-
зааҭгылеит.  «Иара диит Париж 
ақалақь,  Моцарт имҩаҿы. Убри 
акәзаргьы ҟалап, иара анаҩс аҟаза-
ра  ихы азцо, уи ахь иоуз азҿлымҳа-
ра зыдҳәалоугьы. Асахьаҭыхразы 
раԥхьатәи аурокқәа иара уаҵәҟьа, 
Париж ауп иахьиоуз. Хыҵхырҭақәак 
рыла, Леонид Алеқсеи-иԥа еицыр-

дыруа аҟазарадырҩцәа А. Бухо-
ви В. Контареви рҿы аҵара иҵон. 
Аха, Контарев данырдыруаз аамҭа-
зы Леонид Шервашиӡе ишьақәгы-
лахьоу асахьаркыратә стиль иоухьан, 
инапкымҭа даҽакы иалаҩашьомызт. 
Урҭ еиколлегацәаны, еиҩызцәаны 
иҟан», –   Ельвира Арсалиа.

«Аԥсуа нбан» сахьала 
аиқәыршәаҩ

Ельвира Арсалиа Леонид Ше-
рвашиӡе раԥхьатәи аԥсуа са-
хьаҭыхыҩцәа раҳасабала далыл-
каауеит: «Георги Гәлиеи Назим 
Ҳалуашьи дрывагыланы профес-
сионалла аус иуа далагеит 1930- тәи 
ашықәсқәа ралагамҭазы. Усҟан Аԥс-
ны инагӡаны асахьаҭыхратә ҵара-
дырра шьақәымгылаӡацызт.  Леонид 
Шервашиӡе акыр зҵазкуа раԥхьатәи 
иусумҭақәа иреиуоуп аҵарауаа В. 
Кәыкбеи А. Ҳашбеи рредакциала 
1930-тәи ашықәсқәа ралагамҭа-
зы икьыԥхьыз «Аԥсуа нбани», иа-
ра убас 1935 шықәсазы иҭыжьыз 
аԥсуа лакәқәа реизгеи рзы аилли-
устрациақәа. Уажәы уи  шамахам-
зар иуԥыхьамшәо библиографиатә 
ҭыжьымҭаны иҟоуп, иҟалар алшоит 
уи аукционқәеи, мамзаргьы ахатә 
коллекциақәаки рҿы иуԥылар. 

Леонид Шервашиӡе иара убас 
аиллиустрациала еиқәиршәеит А. 
Фадеев ишәҟәы «Аԥсны аҭоурых 

азы аочеркқәа» («Очерки истории 
Абхазии»), – илҳәеит лара. 

Ҷыдала аинтерес аҵоуп Нарҭаа 
репос иазку Лео Чачба  иусумҭақәа 
рсериа. Ельвира Арсалиа лажәақәа 
рыла, иара ари атема зырҿи-
амҭаҿы иазааҭгылаз раԥхьатәи 
асахьаҭыхыҩцәа дреиуоуп. 

Леонид Шервашиӡе ҵарауаҩык 

иаҳасабала илагала Аԥсны еиԥш, 
уи анҵыгьы иазхарҵон, ҳаҭыргьы 
ақәырҵон. «Иусмҭақәа рӷьырак иа-
ра инапала иҟаҵаз зеиӷьыҟам аил-
лиустрациақәа рыла еиқәыршәо-
уп. Ҿырԥштәыс иаагозар,  Аԥсны 
ажәытәӡатәи аныхабаақәа  рҭоурых 
иазку ашәҟәы. Араҟа иубоит   инапа-
ла иҟаиҵаз ауахәамақәеи аныхаба-
ақәеи рзы апланқәеи афрескақәеи 
рҭыхымҭақәа.  Иналукааша усумҭоуп  
Аҟәа иазку ишәҟәы «Ацәқәырԥақәа 
иртәыртәыз ақалақь иазку апо-
вест» («Повесть о городе, взятом 
волнами»). Араҟа Леонид Шерва-
шиӡе, археолог, аҵарауаҩ иаҳа-
сабала, зеилкаара мариоу абыз-
шәала иуадаҩу, аха акыр аинтерес 
зҵоу аԥшаарақәа, иара убас Аҟәатәи 
абаӷәаза иахьаҵанакуа аӡаҵаҟа 
иҟоу ажәытәӡатәи антикатә қа-
лақьқәа иреиуоу, ажәытә бырзен-
цәа «ихьӡырҳәагоу Диоскуриа» ҳәа 
ззырҳәоз, римлианаа ракәзар – Се-
бастополис ҳәа изышьҭаз ақалақь 
аҿы археологиатә ҭҵаарақәа ртәы 
еиҭеиҳәон.  Ари ашәҟәы иацу аил-
лиустрациақәа рыла: археолог Лев 
Соловиов ипортрет азы асахьеи-
нырсла, шамахамзар џьара уаҳа 
иуԥымло аԥшаахқәа рсахьақәа, 
уажәы Аԥснытәи аҳәынҭқарратә 
музеи аҿы иҟоу ажәытәбырзентә 
стела асахьа уҳәа рыла иалукаауе-
ит», - еиҭалҳәеит Ельвира Арсалиа. 

Ажәлашьҭрақәа ргербқәа

Леонид Шервашиӡе ганрацәа-
ла аҟыбаҩ злаз уаҩын: анаукеи 
асахьаҭыхреи рнаҩс иара акыр 
дазҿлымҳан агеральдика. «Лео 
Шервашиӡе аԥсуа ҭауадцәеи аам-
сҭацәеи рыжәлатә гербқәа ре-
иқәыршәара, иара убас уаанӡа 
иҟаз реиҭашьақәыргылара  инапы 
алакын.  Иара ибзоурала иаԥҵан 
аматрикул – аамсҭажәлақәа ро-
фициал тә сиа.

 Лео Шервашиӡе икалам 
иҵыҵит иара убас  ашәҟәы «Аԥсуа 
ҭауадцәеи аамсҭацәеи  рыжәлатә 
гербқәа» – еиҭалҳәеит Ельвира 
Арсалиа.

 Леонид Шервашиӡе имаҷым-
кәа иаамҭа арҵаҩратә усура иази-
кит.  Аҟәатәи арҵаҩратә институт 
аҿы, Аԥснытәи аҳәынҭқарратә уни-
верситет аҿы  антикатә литература 
аҭоурыхи аҟазара аҭоурыхи ирыз-
кыз илекциақәа ирзыӡырҩуаз зегьы 
гәахәара дула дыргәаладыршәоит. 

Леонид Шервашиӡе иҭаацәа-

раҿы атрадициақәа ирыцицеит уи 
иԥа – еицырдыруа асахьаҭыхҩы, 
атеатри акинои рықәыргылаҩ, аекс-
позициақәа реиқәыршәаҩ, Уры-
стәылатәи асахьаҭыхратә Акаде-
миа академик Алеқсеи Шервашиӡе.    

Леонид Чачба: аҟазараҭҵааҩы, 
асахьаҭыхҩы, археолог
Ажәла ду агәҭылса

 d Аԥсабара, ишдыру еиԥш, 
қәыԥшыларакны иҟоуп, аха 
еихьыԥшу еилазаашьала, , аҵарау-
аҩ-абиолог Роман Дбар иажәақәа 
рыла иаҳҳәозар, «иерархиала мам-
заргьы конструкциала» ишьақәгы-
лоуп. Уи дахәҭакуп  ауаҩгьы. Аԥ-
сабара ашьақәгылазаашьатә 
еибаркыра инақәыршәаны ауаҩы 
иҟаиҵарц илшо зегьы иреиҵоуп – 
раԥхьа инаргыланы ихаҭареи иҭа-
ацәеи реиқәырхареи рхылаԥшреи. 
Анаҩс, иақәнагоу алшара ԥсаба-
рала илазар, ижәлари иԥсадгьы-
ли  рмышхәбзазара иазикыр ил-
шоит. Иҵегь иҵаулоу, баҩхатәратә 
кәицқәак иныруазар, шәышықә-
сала, ижәлар  гәакьеи иԥсадгьыли 
мацара ракәымкәа, егьырҭ адунеи 
ажәларқәагьы ирыхәаша аԥиҵар  
ҟалоит.

Убас, аамҭа егьа  аҽеиҭанакыргьы, 
зтематикеи зидеиатә хшыҩҵакқәеи 
еицамкуа, адунеи акыр ажәларқәа 
рхатәы бызшәала, гәахәарыла 
изыԥхьо, аԥсҭазаараҿы ихадароу 
аҳәоуеиқәшәареи , ауаҩреи, абзиаба-
реи шракәу аԥхьаҩ изназго аепикатә 
ҩымҭа хатәрақәа «Власть  и Слава», 
«Суть дела», «Пачетныи консул» уҳәа 
жәпакы равтор, еицырдыруа англыз 
шәҟәыҩҩы, ажурналит, Аԥсны иаҭа-
ахьаз Генри Грем Грин диижьҭеи 120 
ш. ҵуеит сынтәа.

Аамҭа иқәнаргылоз азҵаарақәа 
рнаҩсангьы, хаҭала  дшазхәыцуаз, 
хатәы ԥсабарадкылашьала ауаа рҟаз-
шьақәеи, рхә ыцрақәеи, рыҩнуҵҟатә 
ԥсихологиеи аазы ррԥшуаз Генри Грин 
аҭыԥантәи аколлеџь аҟны иҵара ан-
хиркәша, ажәа агәбылра ԥсабарала 
иахьицааиуаз инамаданы, аусура  да-
лагоит усҟантәи аамҭала апериоди-
катә ҭыжьымҭақәа рахьтә зыҩаӡара 
ҳаракыз ажурнал  «Нотингем Джор-
нэл» аредакциаҿы журналистс, анаҩс 
аштат иалам корреспондентс агазеҭ 
«Таимс» аҟны.

Генри Грем Грин  иԥшәма Кло-
етта Ивон дицны, Асовет Еидгыла 
ашәҟәыҩҩцәа аҳәаанырцәтәи ре-
имадарақәа рзы акомиссиа аусу-
ра  аҳәаақәа  ирҭагӡаны, 1986 ш. 
сентиабр мзазы, аиҭагаҩ Т.А. Кудри-
авцева дырҩызаны Аԥсны иаҭааит. 
Араҟа рыҟазаара ҩымш ирылагӡа-

ны урҭ идырбан аҳҭны-қалақь  Аҟәа  
аҩнуҵҟеиԥш, уи акәша-мыкәшатәи  
аԥшӡарақәеи аҭоурыхтә ҭыԥқәеи 
акыр: атерапиеи апатологиеи  
Аҟәатәи рԥышәарҭатә институт, даа-
ра изыршанхаз Афонҿыцтәи аҳаԥы 
уҳәа убас иҵегьы. Ашәҟәыҩҩцәа Ре-
идгылаҟны имҩаԥысит аԥсуа милаҭтә 
сахьажәа  арҿиаҩцәа – Б. Шьынқәба, 
Ал. Гогәуа,  Ал. Џьонуа, Џь. Аҳәба, Н. 
Кәыҵниа, Ш. Ҳашыг, Т. Аџьба уҳәа 
злахәыз, англыз шәҟәыҩҩы аԥсуа 
сахьаркыратә литература аҭагыла-
заашьеи аҿиара апроблемақәеи 
зҿлымҳара ҳаракыла иахьеиликааз 
аиԥылара.

Грем Грин Аԥсны иҟазаара аамҭа 
кьаҿ иалагӡаны даҭааит, гәахәа 
дусгьы  иҟаиҵеит аԥсуа доуҳа ауас-
хыршьҭаҵаҩ Дырмит Гәлиа иҩ-
ны-музеи. Уи уаҟа Жәлар рпоет иԥҳа 
Татиана Дырмит- иԥҳа длыҿцәажәе-
ит, анаҩс амузеи иаҭаауа асасцәа 
рақәҿҭрашәҟәаҿы анҵамҭа ҟаиҵе-
ит: «Сара даара аразҟы сыман ҳәа  
исыԥхьаӡоит зыуаажәлар рзы аихьӡа-
ра ҳаракӡақәа зылшаз иҩны аҭа-
ара ахьсаҭәашьахаз. Алитература 
адунеи аҟны ари ахыбра даара иу-
никалтәу ҳәа иуԥхьаӡашақәа ируа-
куп. Араҟа сыҟазаара, сыбла иабаз 
даҽазныкгьы агәра снаргеит, Аԥсны 
адоуҳатә культура  аиҷаҳара, ахӡыӡа-
ара акырӡа  шаҵанакуа азы» ҳәа.

1912 ш. рзы иргылаз, иара уб-
ри ашықәс инаркны, аԥсуа литера-
тура ашьаҭаркҩы, арккаҩы, «Сара 
саԥсыуоуп» ҳәа аԥсуа бжьы адунеи 
иахыҵәартә зылшамҭа шьардоу Дыр-
мит Есыф-иԥа иԥсҭазаара  далҵаанӡа 
иҭаацәеи иареи ахьынхоз аҩны, Ген-
ри Грем Грин инаҩсгьы Англиантә 
иаҭаахьан: «Амузеи даараӡа аин-
терес аҵоуп, ибзиангьы еиҿкаауп. 
Ҳара иҳаҳаит Гәлиа иӡбахә, уи аԥ-
суа бызшәазы илшамҭақәа. Араҟа 
зегьы ҳгәы иақәшәеит», мамзаргьы 
«Изакәытә ҩны хазыноузеи, изакә ҭо-
урыхузеи иақәу ауаҩ ду игәалашәа-
ра!  Агәыҳалалреи апатуқәҵареи 
рыхә ҳшьоит» ҳәа 1982-83 шықәсқәа 
раан анҵамҭақәа аанзыжьыз англыз 
уаажәларратә усзуҩцәа Стефан Ро-
бертси Гремс Хиуси.

Сынтәа 50 шықәса зхыҵуа 
аԥсуа жәлар рдоуҳа адацқәа 
иахьырхыҵхырҭоу, Жәлар рпоет иҩ-
ны-музеи аҭааҩцәа – ҳџьынџьуаа 
ракәыз, харантәи асасцәа ракәыз 
ахаан иагны иҟамлац. Еицырдыруа 
аурыс шәҟәыҩҩы Константин  Симо-
нов ишиҳәаз  еиԥш: «Ари аҩны ҳтәы-
лахь уаҩ дызланеиуа шәык иаҩы-
зоуп».

«Алитература адунеи азы 
иуникалтәу»

Аразҟы  сыман

Ахра Анқәаб
 d Аҳәынҭқарратә усбарҭа «Ас-

порттә комплекс Учхоз» аҟны  
аветеран, Леон иорден за-
нашьоу Варлам  Лакрба игәа-
лашәара иазкны абҵарамза 16-
17 рзы имҩаԥысит ахәыҷқәеи 
аҿари ршьапылампыл азы 
атурнир.

 Уи рхы аладырхәит 9 шықәса 
зхыҵуа ахәыҷтәы гәыԥқәа ааба: 
«Динамо 1», «Динамо 2», «Ака-
демиа Гәдоуҭа 1», «Академия 
Гәдоуҭа 2», «Unity», «Девятка» 
(Гәылрыԥшь), «Ерцахә» (Очамчы-
ра), «Киараз» (Пицунда).

Ари ашьапылампыл азы ахә м-
ар раҟны Аҟәатәи акоманда «Ди-
намо» ҩынтәны аиааира агеит. 
Афинал аҿы агәыԥ «Unity» урҭ 
10:2 ҳәа ириааит. Ахԥатәи аҭыԥ 
ааныркылеит Гәдоуҭатәи ако-
манда. 

Иреиӷьыз амбахьчаҩ ҳәа ды ԥ-
хьаӡоуп Баграт Гигава («Динамо»), 
ахьчаҩ - Баграт Лакоба («Акаде-
миа Гәдоуҭа»), ахьчаҩбжа - Ес-
наҭ Марчаӡе («Академиа Гәдо-
уҭа»), ажәылаҩцәа Осман Гәыниа 
(«Unity»),  Нестор Хәаҭланӡиа 
(«Unity»), атурнир аҿы иреиӷьу 
ахәмарҩы ҳәа далкаан Леон 
Кәыҵниа («Динамо»). 

Иара убас, «Динамо» ако-
манда аҟынтәи аԥеиԥш бзиа змоу 
ахәмарҩыс далкаахеит Соломон 
Зарандиа, атурнир аҿы зегь ре-
иҳа ахәмарра атехника бзианы 
зхы иазырхәо ҳәа иалкаахаз ако-
манда «Ерцахә» ахәмарҩы Инал 
Маланиа.

Аҳамҭақәа ранашьара иала-
хәын Аҳәынҭқарратә еилакы аха-
н тәаҩы ихаҭыԥуаҩ Роман Цкәуа, 
еицырдыруа азыҟаҵаҩ, ашьапы-
лампыл асҩы, Жәларбжьаратәи 
аспорт азҟаза, Аԥсни Урыстәы-
леи зҽаԥсазтәыз азы ҟаҵаҩ Олег 
Долматов, аклуб «Динамо»ахада 
Асҭамыр Адлеиба, иара убасгьы 
Варлам Лакрба иҭынхацәеи 
иҩызцәеи. Ари аусмҩаԥгатә 
еиҿнакааит Аԥсны аҿари аспор-
ти русқәа рзы Аҳәынҭқарратә 
еилакы.

Ашьапылампыл 
азҟазацәа

Саида Ҳаразиа

 d Абҵарамза 14 рзы Минск 
ақалақь аҿы ихацыркын  Асо-
вет Еидгыла Афырхаҵа Виктор 
Ливенцев игәалашәара иазку 
абокс азы XXI Жәларбжьаратәи 
атурнир, уи мҩаԥысуан абҵа-
рамза 19-нӡа. 

Аспортсменцәа азыҟаиҵон 
Аԥсны зҽаԥсазтәыз аспортсмен 
Альберт Кардиоглы.

Аицлабрақәа мҩаԥысуан 19-
40 шықәса зхыҵуа рыбжьара. 

Атурнир амедал аиуразы  еиц-
лабуан Аԥсны, Азербаиџьан, Вен-
гриа, Ҟазахсҭан, Конго, Кыргыз-
сҭан, Урыстәыла, Туркменисҭан, 
Узбекисҭан, Белоруссиа  рҟынтәи 
абоксиорцәа. 

Ари аицлабраҟны ҳҳәынҭқар-
ра ахьӡала х-ҩык аспортсменцәа 
рхы аладырхәит: Беата Аршԥҳа 
(2004 ш) 57 кг. зкапануа, Дмит-
ри Ԥалаванӡиа (2001 ш) 80 кг,  
аспортсмен Давид Делба (2004 
ш) 60 кг. 

Дмитри Ԥалаванӡиеи Беата 
Аршԥҳаи XXI Жәларбжьаратәи 
атурнир аҿы амедалқәа ирыԥ-
сахеит.

Амедалқәа 
ирыԥсахеит

Аспорт

 d Аԥсны жәлар рышәҟәыҩҩы 
Алықьса Гогәуа ироман-раԥсодиа 
«Асду» иалху аспектакль ахәаԥш-
цәа идырбан С.И. Ҷанба ихьӡ зху 
аԥсуа ҳәынҭқарратә драматә те-
атр аҟны.

«Асду» раԥхьаӡа хазы шәҟәны 
иҭыжьын Аҟәа, 1985 шықәсазы. Иа-
арласнгьы аԥхьаҩцәа ирылаҵәе-
ит. Акритикцәеи алитератураҭҵа-
аҩцәеи ахәшьара бзиа зырҭаз 
аҩымҭа хатәра аҭыԥ ҷыда аанна-
кылеит амилаҭтә литература аҿи-
ара амҩан. 2002 ш. акәзар, ароман 
урысшәала еиҭаганы Аҟәа иҭыҵит 
(аиҭагаҩ – С. Шевелиов). Абаса-
ла, аурыс ԥхьаҩцәа рышҟа инаган. 
Акыр шықәса раахыс ҳинтеллиген-
циа рыҩнуҵҟа иалацәажәон арҿи-
амҭа асценахь анагара алыршахар, 

ҳдоуҳатә культураҿы хҭыс бзианы 
ишыҟалоз. Аха иахьа уажәраанӡа 
аӡәгьы иаԥшьимгацызт. 

 Занда Какалиа ароман иалхны 
илҩыз апиеса С.И. Ҷанба ихьӡ зху аԥ-
суа ҳәынҭқарратә драматә театр аҟ-
ны  ақәыргылара хықәкыс ишьҭыл-
хит арежиссиор Мадина Аргәын. Уи 
агәаӷьра шымариамызгьы, аспек-
такль даараӡа игәцаракны иазнеит, 
ақәыргылаҩ леиԥш, артистцәагьы. 

Ишдыру еиԥш, аҩымҭа цәыргоуп 
Аԥсны 1911 шықәсазы иҟалаз аԥса-
баратә хҭыс – илеиз асду инамаданы. 
Ара иҟоуп иуадаҩыз аҭагылазаашьа 
аан ажәлар ирыԥгылоз ауадаҩрақәа 
ирыдҳәалаз аԥышәара дуқәа иры-
цыз ахынҭаҩынҭарақәа, урҭ риааи-
разы рҽазышәарақәа. 

Ароман иагәылоу афырхацәа 
рыҩнуҵҟа иҟоуп, иҵоуроу реиԥш, 
иҵоурамгьы, аха зегьы гәҭакыс 
ирымоу изҭашәаз аԥсабаратә ры-
цҳара алҵшьас иамоу, аԥеиԥш ла-
ша азықәԥара ауп. Арҿиамҭа аԥ-
суа жәлар рмилаҭтә ҷыдарақәа, 
рдунеихәаԥшра  шьахәла иа-

ныԥшуеит. Абарҭқәа еиқәырханы 
асце на хь инагатәын рҵакы ры-
цәмырӡкәа, насгьы еиҿыбааны, 
рхықәкы нагӡаны иаарԥшхартә 
еиԥш. Уи иаҭахын абаҩхатәра ҷы-
да. Апиеса автори арежиссиори 
дунеихәаԥшышьала реиқәшәара, 
гәыхәҵысҭала  реилибакаара иаб-
зоурахаз маҷым. 

Арольқәа назыгӡо артистцәа 
ралԥшаарагьы иаҵанакуа рацәоуп. 
Арежиссиор лдырреи, лԥышәеи, лы-
лаԥшҳәааи хеибарҭәааит. Ихадароу 
– инеизакны аспектакль қәҿиара-
ла имҩаԥысит.  Уи арежиссиори ар-
тистцәеи русеицра бзиа иалҵшәоуп. 
Изӡатәузеи, ара  зегьы маршәакрала 
иазнеитәын, избанзар аҩымҭа ахаҭа  
мҽхакыҭбаала еиларсуп, еидҳәалоу, 
еилышьу рацәоуп, жәлар ржәытә-
рҿатә амилаҭ хаҿра рыцәмырӡкәа 
ицәыргатәын. Ахәаԥшцәа ишрыдыр-
кылаз ала, аҟазацәа рзы ари еихьӡа-
ра бзиоуп.

Аспектакль аҟны арольқәа на-
рыгӡоит, еицырдыруа, аԥышәа 
зырҳахьоу артистцәа реиԥш, аҿар-
гьы, урҭ иреиуоуп: Кь. Ҭагба (Алма Ан-
чаа), Д. Арухаа (Баҭа),  Г. Аџьынџьал, Л. 
Хышба (Гәаҭас), Г. Ҳагба (Мсоусҭ, Мза-
леи), Р. Ақаҩба (Манча), Ц. Инаԥшь-
ба (Ҳауида), С. Кокосқьериа (Умар), 
Д. Бебиа (Бадра), К. Цымцба (Есма), 
Л. Чкотуа (Селма), А. Ҳагба (Сафиа), 
Ш. Жьиба (Махә), Хь. Мықәба (Маи-
ана), Е. Ебжьноу (Ешсоу), Н. Инаԥшь-
ба (Асҭамыр). 

Аспектакль сценографс дамо-
уп Н. Ҵәыџьба, акосҭиумқәа рыла 
еиқәдыршәеит – Н. Ҵәыџьба, Д. До-
пуа. Амелодиақәа азирхиеит Т. Агрба. 

«Асду» ҳтәыла акультуратә ԥсҭа-
заараҿы имҩашьауа, еицакра зқәым 
даҽа даҟьа ҿыцк аанартит. 

В. Ажәанба

Амилаҭ ҟазшьа 
ацәмырӡкәа…

«Асду» ақәҿиара ду 

 d Сынтәа ииубилеи азгәеиҭоит 
аҵарауаҩ-аботаник анаукатә ус-
зуҩы-еиҳабы, ақыҭанхамҩатә 
наукақәа ркандидат, аботани-
катә баҳча анапхгаҩы Едуард Ша-
мил-иԥа  Гәбаз.

Ҳаамҭазы ааԥсарада иусура 
алацәажәара ҳалагаанӡа, исҭахын 
иаазыркьаҿны инысымҩа сазааҭгы-
ларц. Едуард Гәбаз 1970 шықәса-
зы далгеит ГИСХ, 1984 ш. қәҿиара-
ла ихьчеит адиссертациа.  Итема 
иахьӡын «Аԥсны аевкалипт ҵлақәа 
рыхкы ҿыцқәа рбиологиатә ҟазшьар-
бага». Иара иҭиҵаауеит Аԥсны иана-
ало асубтропикатә   ҵиаахкқәа, урҭ 
рышәҭышьа, насгьы рырҿиашьа.

Едуард Гәбаз 18 анаукатә усу-
мҭақәа авторс дрымоуп, урҭ азкуп 
аефирхәшақәеи, афатә-архаагақәеи, 
ахәшәқәеи злырхуа акультурақәа. 
Аботаникатә баҳча напхгара азиуе-
ит 2009 шықәса раахыс.

Ааигәа, абаҳча аусура иадҳәалаз  
ҳаиҿцәажәараҿ Едуард Шамил-иԥа  
дазааҭгылеит  русура атәы. «СССР 
ахаан иҟан 300 баҳча, ҳара ҳбаҳча 
адунеиаҿ иреиӷьу ирхыԥхьаӡалан. 
Абра иаагоуп континентцыԥхьаӡа 
рҿынтә Аԥсны дгьыл ианаало аҵи-
аақәа. Аԥсны мацара ирызҳауеит 
ҩ-нызқь хкы аҵиаақәа. Иахьа ҳбо-
таникатә баҳчаҿы иҟоуп  хәнызықь 
инареиҳаны аҵиаа хкқәа».

Аԥсны анҭыҵ иҟоу егьырҭ або-
таникатә баҳчақәа, урҭ рҵарауа-
аи дареи  аинырра бзиа рымоуп. 
Рҽаладырхәуеит аҭҵаарадырратә  

конференциақәа, даргьы  арахь иа-
арыԥхьоит жә́ларбжьаратәи анау-
катә конференциақәа анымҩаԥырго. 
«Иаҳзаахьеит еицырдыруа аҵарау-
аа абиологиа аганахьала Белорус-
сиа, Венгриа, Ермантәыла, Урыстәыла 
уҳәа рхаҭарнакцәа. Урҭ ҳботаникатә 
баҳча, Аԥсны аԥсабара ргәы атҟәе-
ит, дареи ҳареи аиқәшаҳаҭра ҳаб-
жьоуп».

Хаҭала, Едуард Гәбази апрофес-
сор Сергеи Бебиеи Китаи  аконгресс 
аҿы иҟан. Аекологиеи аԥсабарахьча-
реи рзы Аԥсны Аҳәынҭқарратә еи-
лакы ахантәаҩы Савели Ҷыҭанааи 
аботаникатә институт аиҳабы Едуард 
Гәбази Британиа Ду аконференциаҿы  
ажәахәқәа ҟарҵеит. «Уимоу адунеи  
зымҽхазкыз апандемиа ашықәсқәа  
рзгьы онлаин-конференциақәа иры-
лахәын, Москва, Ҟазахсҭан–  Алма-Ата 
имҩаԥысуаз аботаника иазкыз Жәлар-
бжьаратәи аконференциақәа» ҳәа 
азгәеиҭеит зусура ԥкым адунеи ахи-
аҵыхәеи иакәшахьоу Аботаникатә 
институт аиҳабы Едуард Гәбаз.

«Гәадуроуп ҳа ҳзы ҳҩыза Сергеи 
Миха-иԥа Бебиа Санкт-Петербург 
ишәҟәы иҭыҵыз «Аԥсны абна» зыхьӡу, 
аӡыргареи ахәшьара ҳаракӡеи ахьа-
иуз», иҳәеит иара ҳаиҿцәажәараан.

«Иахьа даара ишәарҭоу аҵиаақәа  
рчымазарақәа цәырҵит Шәача иҟаз 

олимпиада аамышьҭахь. Уи ачыма-
зара ааха ӷәӷәа анаҭеит ашыц, апаль-
ма. Урҭ роуп асубтропика аԥшӡара 
Аԥсны иазҭо, абри даара ипробле-
маны иҳамоуп»,– иҳәеит аинститут 
аиҳабы. «Лондонтәи сныҟәарак аан, 
избеит уаҟа  аботаникатә баҳчаҿ 
ирааӡаз аԥсаатә ԥшӡақәа. Ҳәа-
ра аҭахым, абзиа  утәылазгьы уеи-
лаҳауеит, еиҿыскаар  сҭаххеит аԥса-
атәқәа ркәакь. Иааҳгеит абнакәтқәа, 
апавлинқәа, аха изыхҟьазаалак урҭ 
ҳарҿиартә, аҭааҩцәеи аԥшәмацәеи 
аднаԥхьалартә́ изыҟамлеит. Угәы 
унархьуеит ҳара ҳтәылауаа џьоукы 
ҳзашьҭоузеи ҳәа ҳаԥшӡарақәа ахь-
хыршьаауа», – иҳәеит акыршықә-
са абаҳча ссир еиҿкааны, сасгьы, 
аԥшәымагьы рыбла  аргәырӷьа-
ратәы иаазго аинститут аиҳабы Еду-
ард Гәбаз.

Аинститут аихьӡарақәа дыр-
зааҭгыло иара дзавымсит аҿар 
рықәҿиарақәа. «Анкьа Урыстәылатәи 
аҵараиурҭақәа рҟны акәын аспециа-
листцәа ахьеиҵаҳааӡо, иахьа Аԥсны 
аҭҵаарадыррақәа Ракадемиа иабзо-
ураны араҟа иазыҟаҳҵоит аҿар. Уры-
стәылантәи аспециалистцәа, аҵарау-
аа ааны абра алекциақәа ирзаԥхьоит. 
Академиа 12-ҩык алгахьеит, сынтәа 
хҩык адиссертациа рыхьчеит. Еиҳа-
рак аҭыԥҳацәа роуп иаҿу, арԥарцәа 
маҷхеит, ҳара ҳнапы злаку аус аҿы 
арԥарцәа еиҳа иаҭахуп, аекспеди-
циақәа, абнахь аныҟәара – иҟоуп 
аҭыԥҳацәа  ирзышьҭымхуа аусқәа.

Ҳара аԥсабара ауп ҳзааӡо, уи 
ада аԥсҭазаара ыҟаӡам, уи дырны 
хаҭа-хаҭала ҳара-ҳара ҳанеилиба-
каа, ҳтәылагьы ҳарԥшӡоит, ҳахгьы 
еиқәҳархоит», – абас ихиркәшеит 
аҵарауаҩ ҳаиҿцәажәара.

Едуард Гәбаз лҵшәабзиала  иусу-
разы ианашьоуп «Ахьӡ-Аԥша» аор-
ден III аҩаӡара. 75 шықәса ихыҵра 
идныҳәало, изеиӷьаҳшьоит  агәамч 
ӷәӷәа, ихы-иԥсы здиҵо иусураҿы 
ақәҿиара дуқәа.

Аҭҵаарадырра зыԥсҭазаароу

Аҵарауаҩ ииубилеи

Наира Сабекиа

Москва ақалаҟь аҟны ноиабр 
12 инаркны 17-нӡа  имҩаԥысуаз 
ателехәаԥшратә олимпиада "Ум-

ники и Умницы" аҟны рхы ала-
дырхәырц азы иалкаан Аԥснытәи 
ашколхәыҷқәа х-ҩык. 

Урҭ иреиуоуп: Ҭарба Нестор  
(Аҟәатәи абжьаратә школ № 2);  
Екатерина Џьынџьалԥҳа (Тҟәар-
чалтәи абжьаратә школ № 1); Си-
ена Басариа (Тҟәарчалтәи абжьа-
ратә школ № 4).

Аҟәатәи абжьаратә школ № 2 
аҵа ҩы Нестор Ҭарба 2025 шықәса 
февраль мзазы имҩаԥысраны иҟоу 
афиналбжахь днашьҭын.

Ателехәаԥшратә         
олимпиадаҿы

Ашколхәыҷқәа 
хҩык

Акьыԥхь иазирхиеит
 Б.Қаџьиа

 d Зегьы ишаҳдыруа еиԥш, ахша-
ра бзиа акыр иаԥсоуп рҳәоит. Убас 
март 13, 2000 шықәса рзы  Гьер-
гьиаа рҭаацәараҿы иит хҩык ах-
шара – аӡӷабцәа. Иазгәаҭатәуп, 
ас еиԥш хҩык  реицира аԥсҭаза-
араҿы ишмаҷу. Ус ишоуп адунеи. 
Еицииз аиҳәшьцәа ирыхьӡырҵе-
ит: Линда, Лонда, Лана. 

Раб  аԥсуа ҭаацәараҿы иааӡоу, 
аԥсуа ҵасқәеи ақьабзқәеи ирыц-
ныҟәо, бзиа избо, Аԥсны Аџьынџь-
тәылатә еибашьра аҩбатәи агәыԥ 
аинвалид Бесик Гьергьиеи уи 
иԥшәмаԥҳәыс Марина Каџьабашьи-
ани еицииз хҩык аӡӷабцәа рыдагьы, 
дрымоуп рыԥҳа еиҳабы Иланда. 
Аҭаацәараҿы ахшара рира иаме-
игәырҕьо аӡәгьы дыҟам, убас Гьер-
гьиаа рҭаацәараҿгьы ргәырҕьара 
ҳәаак амамызт. Ахәыҷқәа рааӡа-

ра акыр аџьабаа шацугьы, Марина 
иарҕьажәҩаны илывагылан ланхәеи 
лабхәеи Аидеи Нурии (иҧсҭазаара 
далҵхьеит). Урҭ рмоҭацәа рааӡараҿы 
ирылымшозгьы рылдыршон, ирых-
ӡыӡаауан. Марина илгәалалыршәон, 
ланхәа  анҵас дшылзыҟаз, иахьагьы 
убас дшылзыҟоу. Ахәыҷқәа ракәзар, 
рандуи рабдуи уамакала бзиа ирбон, 
уахынла ацәара аамҭа анааилак да-
ра рахь ицон.

Абраҟа иазгәаҭатәуп,  ахша-
ра шыхәыҷқәаз  инаркны аԥсуара 
шрыларааӡоз, ран Марина милаҭла 
дшеирманызгьы, зегь раԥхьаӡа аԥс-
шәа агъыбылра длыркит, идлырҵеит, 
анаҩс ишыхәыҷӡаз  – аерман быз-
шәеи аурыс бызшәеи.

Ран Марина исзеиҭалҳәеит,  еи-
цииз рыхҩык ҷыдарақәас иры-
лаз. Иаҳҳәап, ианыхәыҷыз, ицәа-
зар, рыхҩык рҟынтәи руаӡәк  
дааԥшыр, егьырҭ ҩыџьагьы ааԥшу-
ан,  иҵәыуозар, рыхҩык аҵәыуа-
ра иалагон. Ан дыччо илгәалалыр-
шәон, ишыхәыҷызгьы аҩнтәи аусқәа 
рҿы  ран лыцхраара бзиа ишыр-
боз. Рыҧҳа еиҳабы Иланда қәра-
ла маҷк дара раасҭа деиҳабуп, аха 

лаҳәшьцәа дырхылаҧшуан, рба-
раҿы лан длыцхраауан.

Идыру усуп, ахәыҷқәа ԥшьҩык 
рааӡара, ԥыхьа еиԥш, иахьагьы 
даара ишыцәгьоу. Рыкрыфа-
ра, рышәҵатәы уҳәа ирацәаны 
еиқәуԥхьаӡалар ауеит. 

Аамҭа цацԥхьаӡа, ахәыҷқәа 
ирызҳауан, ахәыҷбаҳча «Алиас» 
аҟынтә  раҧхьатәи ршьаҿа ак-
тәи акласс ахь еихыргеит Аҟәатәи 
ажәиҧшьтәи абжьаратә школ ахь. 
Уаҟа қәҿиарала рҵара хдыркәшоит.

Ҳаиҿцәажәараҿы Марина иаз-
гәалҭеит,  еицииз ахаангьы еи-
ҧшны аҽеилаҳәара шырҭахымыз, 
дара - дара рхатәы гьама, рх а-
тәы дунеихәаҧшышьа рымоуп. 
Ианҭыҧҳацәахагьы,  дара бзиа ир-
боз еиуеиԥшым азанааҭқәа алырхит. 

Рыхҩык рҟынтә зегь раҧхьа 
ииз Линда 2018 шықәсазы дҭалоит 
Краснодартәи амедицинатә универ-
ситет аҳақьым- хәышәтәҩы изанааҭ 
ала,  қәҿиаралагьы  ихлыркәшеит. 
Уаҟа лҵара иацылҵоит аординату-
раҿы, аҩбатәи акурс аҟны дтәоуп.

Уи илышьҭанеиуа Лонда дҭало-
ит Аҧснытәи аҳәынҭқарратә уни-
верситет аҭоурыхтә факультет. 2022 
шықәсазы абакалавариати 2024 
шықәсазы амагистратуреи шәҟәы 
ҟаҧшьыла далгоит.

Лана дҭалоит Аҧснытәи аҳәы-
нҭқарратә университет апедаго-
гикатә факультет, қәҿиарала их-
лыркәшоит. Аус луеит Аҧснытәи 
аҳәынҭқарратә университет аҟны 
лаборантс.

Иахьа аиҳәшьцәа еицәыхараны 
аус руазаргьы, руаӡәк лгәалаҟазаа-
ра анҽеим, мамзаргьы лгәалаҟаза-
ара аныбзиоу гәынхәҵысҭала еи-
бадыруеит.

Ҧшьҩык ахәыҷқәа ааӡаны, досу 
рзанааҭ шьҭыхны, бзиа ибаны аус 
зуа  аҭыҧҳацәа уреигәырҕьартә 
иҟоуп. Аха ари имариам усуп, аҭа-
ацәараҿы адгылара, ацхыраара ану-
рымҭа иуадаҩхоит. Абарҭқәа зегьы 
зыбзоуроу аҭаацәа роуп, аха аус 
аиҳарак зыжәҩа  иқәу ан лоуп.  Ма-
рина  лыда издыруада шаҟа  дырхы-
сыз, аха илыллыршеит лыгәҭакы ана-
гӡара, ахәыҷқәа аҵара дуқәа ҵаны 
рҩызцәа рываргылара. Баша иҳәам 
арҭ ажәақәа: «Аҵара лашароуп,аҵа-
радара лашьцароуп». 

Еихӡыӡо аиҳәшьцәа 

Еицииз хҩык 
рлахьынҵа

Стелла Сақаниа

 d Ааигәа Фазиль Искандер 
ихьӡ зху аурыс драматә театр 
анапхгаҩы Иракли Хынҭәба 
имҩаҧигеит апресс-конферен-
циа. Уи иалахәын амассатә ин-
формациа ахархәагақәа рус-
зуҩцәеи атеатр актиорцәеи.

Иара дазааҭгылеит, апресс-
конференциа 43-тәи атает-
ртә қәгыларақәа рылҵшәақәа 
шрызку. Уи адагьы – раҧхьаҟа 
рыгәҭакқәа.

Иазгәеиҭеит, ари ашықәс 
азы 43-тәи атеатртә сезон аҿы 
хыҧхьаӡара рацәала ахәаҧш-
цәа шаиоуз Аҧсны еиҧш, уи 
анҭыҵгьы. Уи 40% процент рыла 
еиҳауп иҳаҩсыз ашықәс 42-тәи 
атеатртә сезон аҟны иҟаз аасҭа. 
Еиқәшәаз иреиҳәеит ари асезон 
шхыркәшамгьы, арепертуар иа-
лаз 252 аспектакльқәа ишыхәма-
рыз. Арҭ аспектакльқәа зегьы  
хыҧхьаӡара рацәала ахәаԥш-
цәа аднаҧхьалоит. Иҟоуп аспек-
такльқәа быжьба-ааба шықәса 
ирыхәмаруа. Ҿырҧштәыс иа-
аигеит аспектакль «Примадон-
на»,  уи ихәмарит 63-нтә. Убас, 
аспектакль «Метод»  – 60-нтә; 
«Ацынҵәарах»  – 58-нтә уҳәа 
убас егьырҭгьы.

Ашықәс аҩнуҵҟа имаҷым-
кәа апремиератә спектакльқәа  
ықә дыргылеит: «Стеклянный 
зверинец», «Проказницы», «Па-
стух Махаз», «Отцы и дети» уҳәа, 
арҭ зегьы, хыхь ишҳәоу еиҧш,  

ахәаҧшцәа хырхит. Дазааҭгы-
леит агастрольқәа анымҩаҧыр-
го Аҧсны анҭыҵ хыҧхьаӡара 
рацәа ахәаҧшцәа шаднаҧхьа-
ло, уи моу абилеҭқәа анырзым-
хогьы ҟалалоит. Игәалаиршәеит, 
қәҿиарала имҩаҧыргоз аспек-
тальқәа руак «Софичка» дыр-
баразы аа-сааҭк иназынаҧшуа 
амҩа ишықәыз Аладатәи Саха-
линскҟа. 

Аурыс театр актиорцәа 
ҧыҭҩык рзанааҭ ацҵара агәаҳәа-
ра роуит. Убас,  аурыс театр ак-
тиор Мадлена Барцыц Урыстәыла 
дҭалоит арежиссиортә факультет. 
Уи лыдагьы, аурыс театр адми-
нистратор, арежиссиор ицхрааҩ 
Тигран Галабалиан дҭалоит апро-
диусертә факультет. Сынтәа аусу-
рахь ирыдыркылеит «Отцы и 
дети» аҟны ароль хада назы-
гӡоз  Леон Ҕәынџьиа , убас Ла-
на Гьергьиа. Хыҧхьаӡара рацәа-
ла аспектакльқәа ихәмархьеит, 
ибзиаӡан ирыцааиуеит. Даза-
аҭгылеит атеатр аҟны  ззана-
аҭтә ҩаӡара ҳараку актиорцәа 
шырҭаху. Ирацәоуп раҧхьаҟатәи 
рыгәҭакқәа, убри инамаданы 
ирҭаххоит актиорцәа.

Декабр 2 рзы ихыркәшахо-
ит 43-тәи атетртә қәгыларақәа. 
Уаҟа иалкаахоит ахәаҧшцәа 
рыбжьыҭирала, иреиҕьу аспек-
такль, иреиҕьу ароль уҳәа. Иара 
убри аҽны ахәаҧшцәа иддыр-
боит Фазиль Искандер иҩымҭа-
ла иқәыргылоу «Человек и его 
окрестности». 

И. Хынҭәба иара убас иалкаан 
рыӡбахә иҳәеит атеатр актиор-
цәа ҧшь-ҩык  «Аҧсны зҽаҧ-
сазтәыз артист» ҳәа ахьӡ шрых-
ҵахаз, урҭ иреиуоуп : Осман 
Абыхәба,Рубен Дипилиан,Симо-
на Оскапокова, Ҭемыр Шишкин.

Аҧсны Раҧхьатәи Аха д а 
В.Г. Ар  ӡынба иҧсҭазаар еи ир-
ҿиар атә мҩеи иазкны апие са 
ақәыргы ларазы аконкурс рыла-
рҳәеит. Дақәгәыҕуеит ҳазҭа-
ло ашықәс азы ааҧынразы 
В. Г. Арӡынба изку аспектакль 
ықәдыргылап ҳәа.

С. Сақанба

Ихыркәшахоит 43-тәи атеатртә 
қәгыларақәа

Атеатр анапхгаҩи ажур-
налистцәеи реиҧылара

 d Адомино Афедерациа 
раԥхьатәи ахада Артур Габуниа 
игәалашәара иазкны абҵарам-
за 16-17 рзы «Москва Аҩнаҟ-
ны» имҩаԥысит адомино иазку 
аиԥылара.

Рхы аладырхәит 37-ҩык ас-
портсменцәа, урҭ рхыԥхьаӡараҿы 
иҟан ҩыџьа аҭыԥҳацәа Светлана 
Зубахинеи Лика Касланӡиеи. 

Иаарту аицлабрақәа рҿы аиа-
аира игеит Едуард Хачатриан, 
аҩбатәи аҭыԥ ааникылеит Инал 
Какоба, ахԥатәи - Адгәыр Џьы-
крба.

Аиааира згази аԥхьахәқәа 
заузи аԥаратә ҳамҭақәа ранашьан.

Аҟәа ақалақь Ахадара аҵа-
реи аспорти русқәа рызҵаа-
рақәа ирызку аусбарҭа аҟынтәи  
алахәылацәа рыбжьара иҷыдоу 
аҳамҭақәа ранашьан: Леон Лакр-
ба, Баграт Бениа, Лика Касланӡиа.

Урыстәыла адомино Афеде-
рациа ахада Борис Борзов Ал-
мас Габуниа аҳамҭа ианишьеит 
адомино арҿиараҿы илагала-
зы.  Аицлабра аӡбаҩ хадас дыҟан 
жәларбжаратәи акатегориа змоу 
Гәырам Делба.

Адомино иазкыз аиԥылара

Иаарту аицлабрақәа

Саида Ҳаразиа  


